
CHAKANA SAVDONI 
BOSHQARISHDA “BIG 

MIDDLE” NAZARIYASIDAN 
FOYDALANISH

Yaqubov Azizbek G‘anibekovich
Ma’mun universiteti

“Biznesni boshqarish” kafedrasi katta o‘qituvchisi dotsent v.b.(PhD)
Email: yaqubovazizbek2@gmail.com

ORCID ID: 0009-0003-2188-4562

Annotatsiya. Maqolada chakana savdoni boshqarishda “Big Middle” nazariyasining mohiyati, asosiy komponentlari hamda 
amaliy qo‘llanilish imkoniyatlari tahlil qilinadi. Ushbu nazariya chakana savdo korxonalarining innovatsion yondashuvlar 
orqali bozorga kirib kelib, bosqichma-bosqich yirik bozorga chiqishini ifodalaydi. Muallif chakana savdoning evolyutsion 
rivojlanish modellari asosida savdo strategiyalarini shakllantirish zarurligini asoslaydi. Rivojlanish bosqichlari, xarajat 
darajalari va raqobat sharoitlari chuqur tahlil etiladi.

Kalit soʻzlar: Big Middle nazariyasi, chakana savdo, evolyutsion model, innovatsiya, chakana format, narx strategiyasi, 
boshqaruv.

Abstract. The article analyzes the essence, core components, and practical applications of the “Big Middle” theory in retail 
management. This theory illustrates how retail companies emerge through innovative strategies and gradually evolve into 
the dominant market segment. The author emphasizes the necessity of developing retail strategies based on evolutionary 
development models. The stages of development, cost levels, and competitive dynamics are deeply examined.

Key words: Big Middle theory, retail trade, evolutionary model, innovation, retail format, pricing strategy, management.

Аннотация. В статье рассматривается суть, основные элементы и практическое применение теории «Big Middle» 
в управлении розничной торговлей. Теория отражает процесс выхода розничных компаний на рынок через 
инновационные подходы с последующим переходом в более крупные рыночные сегменты. Автор обосновывает 
необходимость формирования стратегий на основе эволюционной модели развития розничной торговли. 
Подробно анализируются этапы развития, уровни затрат и конкурентная среда.

Ключевые слова: Теория Big Middle, розничная торговля, эволюционная модель, инновации, формат розницы, 
ценовая стратегия, управление.

K I R I S H
Bugungi kunda chakana savdo sektori iqtisodiyotning eng tez rivojlanayotgan va o‘zgaruvchan sohalaridan 

biri hisoblanadi. Bozorning globallashuvi, raqamli texnologiyalarning jadal rivojlanishi hamda iste’molchilarning 
ehtiyoj va talablaridagi o‘zgarishlar natijasida chakana savdo korxonalari oldida yangi strategik yondashuvlar 

paydo bo‘lmoqda. Shu jihatdan qaraganda, “Big Middle” nazariyasi zamonaviy chakana savdoni boshqarishda 
dolzarb konsepsiyalardan biri sifatida e’tirof etilmoqda.

Ushbu nazariya, bir tomondan, bozorga kirayotgan innovatsion yoki arzon narxdagi savdo subyektlarining 
rivojlanish yo‘lini ifodalasa, boshqa tomondan, yirik va barqaror chakana savdo tarmog‘iga aylanish bosqichlarini 
izohlaydi. Nazariyaga ko‘ra, muvaffaqiyatli chakana korxonalar o‘z faoliyatini bosqichma-bosqich kengaytirib, 
mijozlar ehtiyojiga mos ravishda mahsulot va xizmatlar taklifini diversifikatsiya qiladi.

Mazkur maqolada “Big Middle” nazariyasining nazariy asoslari, chakana savdo landshaftidagi o‘rni hamda 
uning boshqaruv strategiyasiga ta’siri ko‘rib chiqiladi. Shuningdek, chakana savdoning evolyutsion rivojlanish 
modellari asosida tahlillar o‘tkazilib, amaliy tavsiyalar ishlab chiqiladi.

M A V Z U G A  O I D  A D A B I Y O T L A R  S H A R H I
Chakana savdo tizimi bo‘yicha ilmiy izlanishlar so‘nggi o‘n yilliklarda sezilarli darajada kengaydi. 

Raqobatbardosh muhitda muvaffaqiyatli faoliyat yuritish uchun chakana savdo korxonalari tomonidan zamonaviy 
boshqaruv nazariyalariga murojaat qilish muhim ahamiyat kasb etadi. Shu jihatdan “Big Middle” nazariyasi 
zamonaviy chakana savdo landshaftini tahlil qilishda innovatsion yondashuv sifatida e’tirof etilmoqda.

Davies, Levy va Williams (2004) tomonidan taklif etilgan ushbu nazariya chakana savdoning strukturaviy 
rivojlanishida markaziy o‘rinni egallaydi. Ularning tadqiqotlarida chakana savdo kompaniyalari odatda arzon 
narxdagi yoki innovatsion yondashuvlarga asoslangan formatda bozorga kirib, vaqt o‘tishi bilan o‘z faoliyatini 
“katta o‘rta” (“Big Middle”) segmentiga kengaytirishi tasvirlangan. Ushbu model chakana savdoni nafaqat 
hozirgi holatda, balki uning istiqbolini ham tahlil qilish imkonini beradi.

Berger (1984) chakana savdoning evolyutsion modeli bo‘yicha tadqiqot olib borib, savdo formatlarining 
vaqt o‘tishi bilan qanday o‘zgarishini izohlagan. Unga ko‘ra, har bir chakana savdo formati o‘zining kirib kelish, 
o‘sish, etuklik va pasayish bosqichlariga ega bo‘lib, har bir bosqichda turli strategik yondashuvlar zarur bo‘ladi.

Shuningdek, Kotler va Keller (2021) tomonidan ishlab chiqilgan marketing nazariyalarida ham chakana 
savdoni bozor segmentlariga moslashtirish va iste’molchilar ehtiyojlariga qarab diversifikatsiya qilish zarurligi 
ta’kidlanadi. Ushbu yondashuv “Big Middle” nazariyasi bilan uyg‘unlashadi, chunki bu nazariya chakana 
savdoning markaziy segmentida joylashish orqali maksimal foyda olish imkonini ko‘rsatadi.

T A D Q I Q O T  M E T O D O L O G I YA S I
Tadqiqotda “Big Middle” nazariyasining chakana savdodagi qo‘llanilishini o‘rganishda nazariy tahlil, grafik 

modellashtirish va taqqoslov yondashuvi metodlaridan foydalanildi. Chakana savdo formatlarining evolyutsion 
bosqichlari 1- va 2-rasmlar asosida tahlil qilinib, model negizida konseptual xulosalar ishlab chiqildi.

T A H L I L  V A  N A T I J A L A R
Mazkur nazariya Davies, Levy va Williams tomonidan olib borilgan tadqiqotlarda taklif etilgan bo‘lib, asosan 

chakana savdo nazariyalarining o‘zaro kombinatsiyalashgan shaklini ifodalaydi. “Big Middle” g‘oyasi “Wal-
Mart Inc.” kompaniyasining marketing bo‘yicha ijrochi direktori Bob Connolly tomonidan 2004-yilda “Arkansas” 
universitetida o‘tkazilgan chakana savdoni rivojlantirish tendensiyalariga bag‘ishlangan konferensiyada taqdim 
etilgan. Ushbu konsepsiya chakana savdo korxonalarining tuzilishi va evolyutsiyasini rag‘batlantiruvchi omillarni 
o‘rganish uchun uchta asosga tayanadi va 1-rasmda keltirilgan model orqali ifodalanadi.

1-rasmda tasvirlangan “yuqori va o‘rta” segment uzoq muddatli istiqbolda eng katta chakana savdo hajmini 
shakllantiruvchi bozor maydoni sifatida belgilanadi, chunki eng ko‘p mijozlar segmenti aynan shu hududda 
joylashgan. Qisqa muddatda muvaffaqiyatga erishish uchun chakana sotuvchilar “katta o‘rta” segmentida 
bo‘lishlari shart emas, biroq yirik va ta’sirchan kompaniyalar vaqt o‘tishi bilan keng miqyosli iqtisodiyotni 
rivojlantirish, daromadlarni oshirish hamda bosqichma-bosqich barqaror o‘sishga erishish uchun aynan shu 
segmentda o‘z o‘rnini topishlari lozim.

Ko‘pgina muvaffaqiyatli chakana sotuvchilar uchun “yuqori o‘rta” segmentga o‘tish ularning takliflarini yanada 
kengroq va chuqurroq mahsulot liniyalari, shuningdek, kengaytirilgan bozorlarni qamrab olishni talab qiladi. 
Dastlabki mijozlar bazasi esa istalgan darajadagi o‘sishni ta’minlash uchun yetarli bo‘lmaydi. O‘z navbatida, 
“yuqori o‘rta” mintaqasidagi chakana savdogarlar o‘z strategiyalarini umumiy bozor fikriga moslashtirishga 
moyil bo‘ladi (1-rasm).

1-rasm. Chakana savdo landshafti (manzarasi)

“Katta o‘rta” konsepsiyasiga ko‘ra, chakana savdo muassasalari innovatsion yoki arzon narxdagi chakana 
sotuvchilar sifatida paydo bo‘lib, muvaffaqiyatga erishganlari oxir-oqibat “katta o‘rta” segmentiga o‘tadilar yoki 
o‘z faoliyatlarini shu yo‘nalishga ko‘chiradilar. 1-rasmda “katta o‘rta” konsepsiyasi va gipotezasi (rasmdagi 
strelkalar orqali ifodalangan) ikkita strategik nuqtayi nazardan yoritilgan: gorizontal o‘qda nisbiy narx, vertikal 
o‘qda esa nisbiy takliflar ko‘rsatilgan. Ushbu strategik mezonlar izohli tahlil uchun kengaytirilgan bo‘lsa-da, ular 
muhokama mavzusini ochib berish va asosiy g‘oyalarni tushuntirishga xizmat qiladi.

Chakana savdo tizimining tuzilmasi shundan iboratki, chakana sotuvchilar odatda to‘rtta segmentdan 
birida faoliyat yuritadilar: innovatsion, katta o‘rta, qimmat va past darajadagi. Innovatsion segmentni egallagan 
chakana sotuvchilar o‘z strategiyalarini yuqori sifatli mahsulot va xizmatlarni izlaydigan iste’molchilar bozoriga 
yo‘naltiradilar. Arzon narxdagi chakana sotuvchilar esa narx sezgir segmentlarga murojaat qiladilar. “Katta 
o‘rta” modeli chakana savdo korxonalarining narx va taklif siyosatiga asoslanib rivojlanadi. Shu bilan birga, 
raqobat sharoitida bunday korxonalar o‘z raqiblariga nisbatan yuqori narxli mahsulotlarni yetkazib berishda 
qiyinchiliklarga duch kelishlari mumkin.

Fikrimizcha, chakana savdoni boshqarish tizimi doimiy takomillashib borar ekan, uning tarixiy rivojlanish 
jarayoni davriylik konsepsiyasi asosida tahlil qilinishi lozim. Chunki vaqt o‘tishi bilan chakana savdo formatlari 
tubdan o‘zgarib, zamonaviy shakllarni namoyon etmoqda. Shu asosda chakana savdo tizimining davriy 
evolyutsion modelini uchta asosiy omilga ko‘ra o‘zgarish mexanizmi sifatida 1-jadvalda ifodalash mumkin.

Rivojlanish bosqichida bozorga yangi chakana savdo formati kiritiladi. Mavjud chakana savdo korxonalari 
tomonidan bu format dastlab iste’molchilar tomonidan to‘liq qabul qilinmasligi mumkin, chunki marketing 
elementlarining kamida bittasidagi o‘zgarish qolgan elementlarga ham bevosita ta’sir ko‘rsatadi.

Chakana savdo turining kirib kelish bosqichida savdo hajmi va foyda nisbatan past bo‘ladi, ammo o‘sib 
boradi. Xarajatlar va xatarlar yuqori bo‘ladi, chunki uzoq muddatli muvaffaqiyat bu bosqichda hali ta’minlanmaydi.

O‘sish fazasi savdo hajmining kengayishi va daromadlarning ortishi bilan tavsiflanadi. Mavjud chakana 
savdo tarmoqlari o‘z faoliyatini kengaytirar ekan, bozorga shu formatdagi yangi raqobatchilar kirib keladi. Ushbu 
bosqich oxiriga kelib, o‘sish sur’atlarining pasayishi kuzatila boshlaydi va xarajat bosimi ortadi.

Keyingi bosqich — chakana savdo formatining yetuklik davridir. Bu bosqich bozorning to‘yinganligi bilan 
tavsiflanadi. Shu sababli, bir xil formatdagi korxonalar sonining ko‘payishi va yangi formatlar bilan raqobatning 
kuchayishi natijasida savdo o‘sish sur’atlari pasayadi, foyda ko‘rsatkichlari esa kamayadi. Ushbu davrda asosiy 
maqsad — biznesning pasayishiga yo‘l qo‘ymaslik va imkon qadar uzoq muddat davomida foyda olishdir.

Yakuniy bosqich — pasayish davrida savdo hajmi qisqaradi, narxlar hamda rentabellik darajasi kamayadi. 
Kompaniyalar bu jarayonni sekinlashtirish uchun, masalan, chakana formatni qayta joylashtirish yoki yangilash 
orqali pasayishning oldini olishga harakat qiladilar. Biroq ko‘plab korxonalar mavjud formatni butunlay tark etib, 
mijozlarni saqlab qolish yoki yangilarini jalb etish maqsadida yangi formatlarni, jumladan, elektron savdo va 
internet-do‘konlarni joriy etishni boshlaydilar (1-jadval).

1-jadval. Chakana savdo nazariyalari evolyusiyasi
Innovasion Kirish Oʻsish Tushkunlik Yakuniy bosqich

Sotuv Yuqori oʻsuvchan Tezkor Yuqori Pasayib borish

Daromadlar Boshlangʻich vaqtda past Yuqori Yuqori,past Eng past

Xolat Innovasion yondashuvlar Mahsus 
extiyojlar Keng bozor Nisha

Raqobat Yoʻq Cheklangan Keng va 
toʻyingan Intensiv va birlashgan

Chakana savdoning davriylik modeli bo‘yicha dastlabki tadqiqotlar Berger tomonidan olib borilgan 
bo‘lib, uning nazariyasi savdo korxonalari ichki va tashqi sharoitlaridagi o‘zgarishlar tufayli vaqt o‘tishi bilan 
mijozlarni jalb qilish qobiliyatining pasayib borishini asoslab bergan. Namunaviy muhitda tanlov jarayoni sifatida 
mijozlarning yangi ehtiyojlariga javob beradigan yangi chakana savdo formatlarining paydo bo‘lishi mavjud 
formatlarning faoliyat doirasini toraytirib boradi. Shuning uchun chakana savdo kompaniyalari bozordagi 
o‘zgaruvchan sharoitlarga moslashib, o‘z konsepsiyalarini doimiy yangilab borishlari zarur.

X U L O S A  V A  T A K L I F L A R
Tadqiqot natijalari shuni ko‘rsatadiki, “Big Middle” nazariyasi chakana savdoni strategik boshqarishda 

muhim ahamiyat kasb etib, korxonalar rivojlanishining bosqichma-bosqich modelini tushunishga yordam 
beradi. Mazkur nazariyaga ko‘ra, chakana savdo subyektlari innovatsion yoki arzon narxdagi pozitsiyadan 
boshlab, bozor talabiga mos ravishda o‘z faoliyatini kengaytirib boradi va “katta o‘rta” segmentga o‘tadi. Ushbu 
segment eng ko‘p mijozlar to‘plangan, barqaror daromad hamda yuqori iqtisodiy samaradorlikni ta’minlovchi 
hudud sifatida e’tirof etiladi.

Shuningdek, chakana savdoning davriy evolyutsion modeli orqali har bir formatning bozorga kirish, o‘sish, 
etuklik va pasayish bosqichlari aniq belgilab beriladi. Har bir bosqich o‘ziga xos strategik yondashuvni talab 
etgani sababli, chakana savdo korxonalari o‘z boshqaruv siyosatini shu tamoyillar asosida shakllantirishi 
maqsadga muvofiqdir.

Xulosa qilib aytganda, “Big Middle” konsepsiyasidan foydalanish chakana savdoni samarali boshqarish, 
strategik joylashuvni aniqlash va raqobatbardosh ustunlikka erishish uchun muhim nazariy asos bo‘lib xizmat 
qiladi.

